
Мəкалəдə татар мөһаҗирəтенең күренекле вəкиле, педагог, мəгърифəтче, журналист 

һəм җəмəгать эшлеклесе Рокыя Мөхəммəдишнең татар хатын-кызы һəм аның миллəт язмы-
шында тоткан урыны турындагы фикерлəренə анализ ясала. Кушымта итеп авторның Ерак 
Көнчыгыштагы татарлар арасында мəгърифəт таратуда, милли үзаң тəрбиялəүдə зур өлеш 
керткəн «Милли байрак» газетасында басылып чыккан, хатын-кызларның милли тəрбиядəге, 
миллəт үсешенең төрле дəверлəрендə «милли үзлегебезне» саклап калудагы роленə багыш-
ланган язмасы тəкъдим ителə.  

Р.Мөхəммəдиш, мəгариф мəсьəлəлəре белəн беррəттəн, хатын-кызның миллəт тормы-
шындагы өлешен күрсəтүне, аның милли мəсьəлəлəрне чишүгə карашларын яктыртуны 
үзенең бурычы санаган. «Милли тормышыбызда хатын-кыз» мəкалəсендə автор, үзенең 
фикерлəрен раслау өчен, төрле чорлардан мисаллар китерə. Хатын-кыз, аның фикеренчə, су-
гышлар вакытында хуҗалыкны алып барган, кирəк булса, үзе дə сугыш сафына баскан; ире 
белəн беррəттəн гаилə мəсьəлəлəрен хəл итүдə катнашкан; ул – хокуклы, һəм бу көрəш 
нəтиҗəсе түгел, ə традиция буенча, буыннан-буынга күчеп килгəн күренеш. Алтын Урда чо-
ры хатын-кызлары хөкүмəт эшлəрендə, Казан ханлыгы дəверендə ил белəн идарə итүдə кат-
нашканнар, үзлəренең гаилə алдындагы гына түгел, ил, ватан, миллəт алдындагы бурычла-
рын да үтəгəннəр. Хатын-кыз тəрбиясе динне, телне, миллəтне саклап калырга ярдəм иткəн. 
Миллəтнең үзенчəлеге булган бу күренеш, аның фикеренчə, бүгенге шартларда да дəвам 
итəргə, хатын-кыз «милли хəятебезне алып барышуда ярдəмгə килергə», миллəт мəсьəлə-
лəрен хəл итүдə катнашырга тиеш.  

Чыганак Ерак Көнчыгыштагы татарларның милли үзаңын, тарихи белемнəрен күтəрүне 
күздə тоткан, ватаныннан, милли тирəлегеннəн ераклашкан яшь буынны милли тарих, рухи 
кыйммəтлəр нигезендə тəрбиялəүдə əһəмияткə ия булган. Бүгенге заман укучысына ул татар 
мөһаҗирлəренең тормышын, кызыксынуларын, миллəтпəрвəр татар хатын-кызларының 
миллəт турындагы уй-фикерлəрен ачыклау өчен кыйммəтле документ булып хезмəт итə. 

 
Ачкыч сүзлəр: Рокыя Мөхəммəдиш, Ерак Көнчыгыш, хатын-кыз, «Милли байрак», 

мəгърифəт, миллəт, милли барлык, милли тəрбия. 
 
 
Рокыя Мөхəммəдиш (1908–1989) – Ерак Көнчыгыштагы татар мөһа-

җирəтенең күренекле вəкиллəреннəн берсе. Ул татар дөньясында күренекле 
журналист, миллият темасына бəйлəнешле күп мəкалəлəр авторы, Мукден 
шəһəрендə 1935–1945 елларда дөнья күргəн «Милли байрак» газетасының 
сəркатибе һəм чыгарылыш мөхəррире буларак билгеле. Моннан тыш, 

җəмəгатьчелек аны танылган татар галиме Надир Дəүлəтнең əнисе буларак та 
белə. 

Р.Мөхəммəдишнең (кияүгə чыкканнан соңгы фамилиясе Дəүлəткилдиева) 
педагогик эшчəнлеге 1928 елда Токио шəһəрендəге «Мəктəбе исламия» татар 
башлангыч мəктəбендə рус һəм инглиз теллəре укытучысы буларак башланып 
китə. Аннан соңгы тормышы журналистлык хезмəте, иҗтимагый эшчəнлек 
белəн бəйле. Лəкин, кайда, ничек кенə хезмəт куйса да, аның өчен мəгариф 
мəсьəлəлəре һəрчак беренче урында тора – ул озак вакытлар «Ерак Шəрыктагы 
Идел-Урал төрек-татар мөселманнарының милли-дини комитеты»ның мəгариф 
шөгъбəсе рəисе була, матбугатта милли мəгариф мəсьəлəлəренə багышланган 
язмалар белəн чыгыш ясый.  

Гомумəн алганда, «Милли байрак» газетасында басылып чыккан 
мəкалəлəрнең байтагының Р.Мөхəммəдиш тарафыннан язылганлыгын искəртеп 
китү дөрес булыр. Аның язмалары «Рокыя Мөхəммəдиш» дип, «Илсөяр», 
«Үтəмеш» тəхəллүслəре белəн күрсəтелгəн (Ерак Көнчыгыштагы, 2015: 5). Чын 
исем-фамилиясе белəн билгелəнгəн мəкалəлəрен генə исəпкə алганда да, 1936 
елда, мəсəлəн, Мөхəммəдишнең иллегə якын язмасы басылып чыгуын күрергə 
мөмкин (гомуми саны 400 тирəсе)1. Моннан тыш, Рокыя ханымның 1928–1939 
елларда Г.Исхакый мөхəррирлегендə Берлин, Варшава шəһəрлəрендə чыккан 
«Милли юл» («Яңа милли юл») журналында да милли мəсьəлəлəргə багышлан-
ган мəкалəлəре дөнья күрə. Алар арасында аерым шəхеслəр (Гариф Кəрими, 
Йосыф Акчура), Ерак Көнчыгышта татарлар тормышы, Идел-Урал җəмгыяте 
эшчəнлеген тасвирлаган язмалар бар.  

«Милли байрак» газетасы аша Р.Мөхəммəдиш мөһаҗирлектəге татарлар 
арасында мəгърифəтчелек тарату эшен башкара. Аның мəкалəлəре, бер яктан, 
турыдан-туры мəгариф мəсьəлəлəренə – Ерак Көнчыгышта милли тəрбия, 
мəктəплəр оештыру, аларның эшчəнлеге, татар телендə язылган дəреслеклəр, 
уку куланмалары, шул төбəктəге татар укытучыларының эшчəнлеген тасвир-
лауга, күренекле татар педагогларына багышланган булса, шул ук вакытта ул 
ватаныннан читтə яшəүче миллəттəшлəребез арасында киң мəгънəсендə 
мəгърифəт таратуны да максат итə – татар тарихы сəхифəлəре, үткəн тарихыбыз 
һəм милли каһарманнарыбыз, атаклы шəхеслəребез тормышы аша милли 
тəрбия бирү, милли үзаң булдыру мəсьəлəлəренə багышлаган язмаларын басты-
ра. Татар телендə язылган, татар тематикасына багышланган əдəбият, тарих 
дəреслеклəре бик аз булган яисə бөтенлəй булмаган шартларда, бу милли 
тəрбия бирү һəм тарихи аң-белем таратуда иң əһəмиятле, һəм күп очракта 
бердəнбер чара була. Авторның «Без кем?» сəхифəсе астында дөнья күргəн 
мəкалəлəрендə Болгар чорыннан алып, ХХ гасырның беренче чирегенə кадəрге 
татар тарихы мəсьəлəлəре яктыртыла. Бу чыннан да бик актуаль проблема була, 

                                           
1 Хисап «Ерак Көнчыгыштагы төрки-татар мөһаҗирлəренең мирасы («Милли Байрак» 

газетасының библиографик күрсəткече)» белешмəлеге нигезендə алып барылды. 

һəм ул «Милли байрак» газетасы сəясəтенең төп юнəлешлəреннəн берсен 
тəшкил иткəн (Муртазина, 2023: 255).  

Р.Мөхəммəдишнең хатын-кыз, аның миллəт тормышында, милли тəрбиядə 
һəм белем бирүдə тоткан урынын ачыклауга багышланган мəкалəлəре 
нəширлек эшчəнлегендə аерым бер урын алып тора. «Милли байрак» газета-
сында басылган «Аналарыбызның милли бурычы» дигəн беренче мəкалəсендə 
ул борынгы заманнардан алып аналарның төрки халыклар тормышында тоткан 
тотрыклы урыны, исламият кануннары нигезендə əлеге урынның тагын да ны-
гуы, гаилəдə аналарга карата булган мөнəсəбəт, аларның вазыйфалары, хокук-
лары, яңа вазгыять шартларында аналарның миллəтне, милли барлыкны һəм 
гаилə учагын саклаудагы рольлəренең тагын да артуы хакында сүз алып бара 
(Мөхəммəдиш, 1935). Шул ук фикерлəр газетаның 1936 елгы 31 гыйнвар са-
нында дөнья күргəн «Милли тормышыбызда хатын-кыз» язмасында да дəвам 
иттерелə (Мөхəммəдиш, 1936). 

Төрки дөньяда хатын-кызның бик борынгыдан ук тоткан урыны аның 
гаилəдəге ролендə генə түгел, ирлəр белəн бергə ил тормышында, ил язмышын 
хəл итүдə дə катнашуында да чагылыш таба. Һəм дəверлəр кичешендə бу вазгы-
ять башка миллəт хатыннарының «киң хокук өчен тартышу»ыннан күреп түгел, 
ə тарихи традиция, гадəт буенча алып барылган. Автор билгелəп үткəнчə, ха-
тын-кыз гаилəдə хуҗалыкны алып бару өчен җаваплы булган. Лəкин, шул ук 
вакытта, тарихтан билгеле булганча, хан хатыннары, моның белəн генə тукта-
лып калмыйча, хəтта ил белəн идарə итүдə, тəхет мəсьəлəлəрен хəл итүдə дə 
катнашканнар.  

Хатын-кыз – ана һəм балаларга тəрбия бирүче, һəркем тормышында зур 
əһəмияткə ия булган зат та. Алай гына да түгел, ул – əби, остазбикə, мөгаллимə 
дə. Шуңа да «яшь буынның халкыбызның чын балалары итеп җитешүлəре дə 
əбилəребезнең, остазбикə, абыстайларыбызның хəзер бəһасе булмаган хезмəт-
лəреннəн, фидакарьлеклəреннəн вөҗүдкə килə алды». Буыннан-буынга мирас 
булып күчеп килгəн əбилəребез тəрбиясе халкыбызга аның чолганышы бик чу-
ар булган заманнарда да «үзенең динен, миллəтен кыл кадəре дə үзгəртмичə 
саклап калырга» ярдəм иткəн.  

Автор татарларда укымышлылык дəрəҗəсен күрсəткəн үзенчəлеклəрнең 
берсе булган хатын-кызларның белем алуы мəсьəлəсенə дə туктала. Мəктəплəр 
ачарга мөмкинлек булмаган заманнарда кыз балаларны абыстайга илтеп, сабак 
бирүлəре турында яза. Шул сəбəпле укый белмəгəннəр чагыштырмача күп бул-
маган, ə соңрак дəверлəрдə бу вазгыять тагын да уңай якка үзгəргəн ди.  

Хатын-кызларның татар халкы тормышында, аның мəгарифе үсешендə 
тоткан урыннарын билгелəп, Р.Мөхəммəдиш аларның «милли үзлекне саклауда 
үзебезнең югалган көчебезне туплауда» бик зур хезмəт башкаруларын ассы-
зыклый. Һəм бу хəл ватаннан читтə яшəгəн миллəттəшлəребез өчен аеруча 
əһəмиятле булган. Авторның билгелəп үтүенчə, баланың рухияте формалашуда, 
милли хислəре ныгуда беренче чиратта əнилəр, əбилəр һəм мөгаллимəлəр бу-
рычлы. Шуның өчен дə, Ерак Шəрыктагы хатын-кызыбыз да, халкыбызның бо-

рынгыдан сакланып килгəн шушы матур гадəтен саклап, «искедəн бирле килə 
торган хокукларына таянып, милли хəятебезне алып барышуда ярдəмгə 
килергə, миллəтебезнең һəр мəсьəлəлəренə катнашып китəргə тиешлелəрдер». 

Əлеге язма Р.Мөхəммəдишнең татар хатын-кызының җəмгыятьтə, гаилəдə 
һəм тəрбиядəге роленə карашларын, мөһаҗирлектəге татарларның миллият, 
милли тəрбия турындагы фикерлəрен ачыклауда зур əһəмияткə ия. Ул татар ха-
тын-кызының миллəте, аның яшəеше һəм килəчəге турындагы хис-тойгыларын 
күрсəтеп тора. Һəм, бер үк вакытта, кешенең яшəгəн урыныннан һəм чорыннан 
бəйсез рəвештə, татар тəрбиясендə бик борынгы заманнардан ук килгəн халык 
педагогикасының, халыкның тəрбия өлкəсендəге гореф-гадəтлəренең актуаль-
леген раслый.  

КУШЫМТА 

Рокыя Мөхəммəдиш. Милли тормышыбызда хатын-кыз 
Иске дəверлəрдəн бирле төрек2 хатын-кызы үзенең халкы арасында 

хөрмəтле урынын саклап килə. Төрек халкының иң иске күчмə тормышы белəн 
яшəгəн дəверлəрендə үк төрек хатыны кабилəнең эчке эшлəренең һəрберсенə 
иштиракъ итə (катнаша): сугыш вакытында аяклы малларны саклый, гаскəргə 
азык хəзерли, хəтта, кирəге булганда, сугыш сафына да баса. Илнең киңəш-
лəрендə, төшенчəлəрендə катнаша. Күчмə тормышның холыксыз вакытларында 
ул уңайсызлык китерə торган, бəрəкəтне туктата торган авыр йөк төсен алмый, 
үзе дə шунда иштиракъ итүе аркасында хəятны җиңелəйтеп килə. Табигый ут-
рак кабилəнең ир кыйсеме (өлеше) хатын-кызларның һəр эшендə, һəр мəсьəлəдə 
катнашуына өйрəнеп киткəн, шунлыктан төрек хатын-кызларының хокуклы бу-
луы башка миллəт хатыннары кебек хокук өчен тартышудан килеп чыкмаган, 
тарихи ганганə (гадəт) буенча бер буыннан икенче буынга күчə килгəн. Төрек 
халыклары утраклы булып, дəүлəт төзегəн дəверлəрендə хатын-кыз халкы 
эчендə үзенең иске урынын югалтмаган. Бу вакытларда берничə хатын алу 
гадəт ителгəн булса да, олуг хатын һəр эштə баш булып, бөтен гаилəнең бары-
шына хуҗалык итеп килə. Хан хатыннары бу дəверлəрдə хөкүмəт эшлəренə, 
тəхет мəсьəлəлəренə кадəр катнашалар. Безнең бабаларыбыз Болгар төрек-
лəренең тарихларында хан хатыннарының чит иллəрдəн килгəн илчелəрне кар-
шы алулары, мəмлəкəтнең дин вə мəгариф мəсьəлəлəренə катнашулары 
мəгълүм. Болгар ханы Алмас3 ислам дине кабул иткəндə, Болгар иленə килгəн 
гарəп язучысы Ибн Фадлан хатирəлəренең биргəн мəгълүматына караганда, 
Алмас ханның хатыны да илчелəрне ире белəн бергə каршы алып, илчелəр 
өстенə көмеш тəңкəлəр чəчкəн. Бу кечкенə генə тарихи вакыйга Болгар хатын-
кызларының илнең һəр адымнарында иштиракъ итүлəренə дəлилдер. Алтын 
Урда дəүлəте дəверлəрендə хан хатын-кызлары, хөкүмəт эшлəренə катнашып, 
Алтын Урда кул астындагы төрле олысларга ярлыкларга кадəр бирəлəр. Шун-

                                           
2 Биредə: «төрки» мəгънəсендə. 
3 Сүз Идел Болгары дəүлəте хөкемдары Алмыш хан турында бара.  

лыктан рус кенəзлəре сарайга хан хозурына килгəндə, хан хатынына бүлəклəр 
китереп, үтенечлəрен гарыз итə (җиткерə), күп вакытта ярдəм дə ала торган 
булганнар. Алтын Урдадан калган тарихи язулар арасында Алтын Урда 
ханбикəлəренең рус дин башлыкларына салым түлəүдəн азат итеп биргəн яр-
лыклары саклана. Казан ханлыгының соңгы көннəрендə хан тəхетендə Сафа уг-
лы Үтəмеш урынында мəмлəкəтнең эшлəрен Казан халкының иң сөекле ханби-
кəлəре Сөембикə идарə итə. Халкы өчен иң зур авырлыкларны кабул иткəн, 
бөтен җаны-тəне белəн миллəтен һəлакəттəн коткару юлында тырмашкан 
ханбикəсен безнең халык əле дə күңелендə бер якты хатирə итеп саклый. [...] 

Яшь буынның халкыбызның чын балалары итеп җитешүлəре дə 
əбилəребезнең, остазбикə, абыстайларыбызның хəзер бəһасе булмаган хезмəт-
лəреннəн, фидакарьлеклəреннəн генə вөҗүдкə (барлыкка) килə алды. 
Халкыбызның бөтен тирə-ягын рус чолгап алган тормышында үзенең динен, 
миллəтен кыл кадəре дə үзгəртмичə саклап кала алуы шул ук əнилəрнең, 
əбилəрнең бала-чаганы, яшь-җилкенчəкне рус тəэсиреннəн ерагайтырга тырма-
шуында булды. Төрек халыкларында хатын-кызга бер вакытта да хөрмəтсез күз 
белəн карамаганга, һəр урында тигезлек бирелеп килгəнлектəн, безнең хатын-
кызларыбыз ирлəр белəн беррəттəн тормышыбызның һəр яңалыгында иштиракъ 
итеп килделəр. Мəктəплəр ачарга ирек булмаган заманнарда да безнең халык 
баласының ирен-кызын аермыйча, абыстайга илтеп: «Ите сиңа, сөяге миңа бу-
лыр», – дип тапшырганлыкларыннан, бездə, хатын-кызлар арасында, рус кулын-
да [...] торуыбызга карамастан, язу танымаган, халыкча əйткəндə, «төрки таны-
маган» хатыннар бик сирəк. Язу яза белүчелəр безнең əбилəребез заманасында 
сирəк булса да, əнилəребез дəверендəге кызлар язу белсə, егетлəргə хат яза дигəн 
игътикад (ышану) беткəнгə, бу əхваль тəмам үзгəреп өлгерде.  

Соңгы вакытларда ысул җəдид мəктəплəре ачылып, мəгариф эшлəребез 
киң күлəмдə куелганлыктан соң, хатын-кызлар белəн ирлəр мəктəплəренең про-
граммалары арасында һичбер аерма калмаган иде. Иске сабак абыстайлар 
дəверенə бу мəктəплəрдəн əллə никадəр мөгаллимəлəр җитешеп, халыкны агар-
ту, укыту юлына кереп киттелəр. Мəгариф мəсьəлəлəрендə безнең хатыннары-
быз, тарихи ганганə буенча, ирлəр белəн бер сафка басып, милли үзлекне сак-
лауда үзебезнең югалган көчебезне туплауда, əлбəттə, үзлəре дə сизмичə, бик 
зур хезмəт иткəннəр. [...] 

Хатын-кызларыбыз һəр җирдə, һəр дəвердə əбилəрнең, əнилəрнең юлы 
белəн баруларында дəвам итəлəр. Һəр җирдəге оешмаларыбызның тулы хокук-
лы əгъзалары булып, мөгаллимə вə оешмаларның хəятендə файдалы гонсырлар 
(өлешлəр) буларак хезмəт итəлəр. Соңгы вакытларда кичерə торган көннə-
ребезнең мөһимлеген аңлап, Ерак Шəрыктагы хатын-кызыбыз да искедəн бирле 
килə торган хокукларына таянып, милли хəятебезне алып барышуда ярдəмгə 
килергə, миллəтебезнең һəр мəсьəлəлəренə катнашып китəргə тиешлелəрдер. 
[...] меңəр еллар тарихы булган, ганганəви (гадəти, традицион) хокукларыннан 
ераклашмаска тырышырга тиешлелəрдер. Хатын-кызларыбыз читкə чыгып яки 
дошман котыртуы аркасында ирлəре тарафыннан милли тормыш сафыннан чы-

гарылсалар, безнең милли барлыгыбызның бинасының бу почмагы кителгəн, 
милли кəрваннарыбызның барышы авырланган булачак, милли вөҗүдебез, 
фалиҗ (паралич) суккан кебек, үзенең табигый юлында туктап калачак. Вə 
шуның аркасында мəгълүм халыклар үз көннəренə үзлəре хуҗа булыр вакытла-
ры җиткəндə, без милли барлыгыбызны бер ноктага туплый алмаган хəлдə, бер 
канаты сынган кош кебек очалмый, максатыбызга ирешə алмый калачакбыз. Бу 
яктагы хатын-кызларыбыз шуны аңлап, бөтен авырлыкларга, каршыларына ку-
елган төрле коткыларга карамыйча, [...] хокукларын кулларыннан җибəрмəскə 
тиешлелəр. Хəятебезнең һəр барышында ирлəре, агай, əнилəре белəн кулга-кул 
тотынышып, милли байрагыбыз янына җыелырга, милли кыйблага карап бер 
аяктан атларга тиешлелəр. Ике ганганə – əбилəрнең, əнилəрнең васыятьлəре 
шуны талəп итə.  

В статье анализируются суждения видной представительницы татарской эмиграции, 

педагога, журналиста и общественного деятеля Рукии Мухаммадиш о татарской женщине и 
ее роли в судьбе татарского народа. К работе прилагается публикация Рукии Мухаммадиш, 
взятая из газеты «Милли Байрак», издававшейся в Маньчжурии в городе Мукден в 1935–

1945 годах. Издание внесло большой вклад в просвещение и укрепление национального са-
мосознания татар Дальнего Востока. Представленный источник посвящен теме роли женщи-
ны в национальном воспитании, жизни и истории народа.  

В статье «Женщина в жизни нашей нации» Р.Мухаммадиш стремится показать роль и 
место женщины в семье, в жизни народа и государства. Основываясь на различные истори-
ческие источники, она описывает правовое положение женщин в тюркском обществе. Про-
светительница подчеркивает, что женщины отличались смелостью, решительностью, участ-
вовали в решении не только семейных, но и государственных вопросов. Женщины Золотой 
Орды участвовали в делах государства, а в Казанском ханстве – правили страной. Воспита-
ние, которым занимались матери, абыстаи, помогало сохранить ислам, родной язык, народ-
ные традиции. Таким образом, женщины выполняли обязанности не только перед семьей, но 
и перед народом, страной. Эта национальная особенность татарских женщин, по мнению 
Р.Мухаммадиш, должна быть сохранена. Целью публикации просветительницы является 
поднятие национального самосознания (милли барлык) татарских эмигрантов и распростра-
нение среди них исторических знаний. Актуальность документов газетного характера заклю-
чается в том, что они являются ценными источниками для изучения жизни и особенностей 
развития общественно-педагогической мысли татар-мухаджиров.  

RUKIYA MUKHAMMADISH ON THE ROLE OF TATAR WOMEN  
IN THE LIFE OF THE PEOPLE 

 
L.R. Murtazina  
Marjani Institute of History of the Tatarstan Academy of Sciences  

The article analyses the views of a prominent representative of the Tatar emigration, teacher, 

journalist, and public figure Rukiya Mukhammadish on the Tatar woman and her role in the fate of 
the people. The work is accompanied by a publication written by Rukiya Mukhammadish in the 
newspaper “Milli Bayraq”, which was published in Mukden, Manchuria in 1935–1945. The publi-
cation made a considerable contribution to the enlightenment and the cultivation of national identity 
among the Tatars in the Far East. The presented source is dedicated to highlighting the role of the 

Tatar woman in the national education, life and history of the people in various periods of its exis-
tence. 

In the article “Woman in the Life of Our Nation”, R. Mukhammadish sets a goal to show the 
place of women in the family, in the life of the people and the state, and gives examples from vari-
ous historical sources. According to the author, the position of women in the Turkic society was 
quite free; they were distinguished by their courage, determination and participated in solving not 
only family but also state-related issues. Women of the Golden Horde participated in the govern-
ment affairs; in the Kazan Khanate, they ruled the country. The upbringing of mothers and 
Abystays helped to preserve Islam, their native language, and folk traditions. Thus, women fulfilled 
their responsibilities not only to their family, but also to the people and the country. 

The purpose of the presented article is to raise the national self-awareness (“milli barlyk”) of 
Tatar emigrants and disseminate historical knowledge among them. The relevance of documents of 
this nature lies in the fact that they are valuable sources for studying the life and features of the de-
velopment of social and pedagogical thought of the Mukhadzhir Tatars. 

 
Keywords: Rukiya Mukhammadish, Far East, woman, “Milli Bayraq”, education, nation, na-

tional identity, national education. 

